
Inatsisartut suleriaasiat § 33 naapertorlugu aalajangiiffigisassatut siunnersuut imaattoq 

matumuuna saqqummiuppa: 

Siunnersuut uunga: Kalaallit napparsimasut danmark-imi katsorsartittarnerannut 

atatillugu ilaqutaasup/t ineqartinneqartarnerannut atatillugu, katsorsarneqartussaq 

rigshospital-imi napparsimmavimmiluunniit allami suliarineqassatillugu ilaqutaasup/t 

unnuiffigisinnaasaannik pilersitsisinnaanerata iluaqutissartai aammalu 

aporfissarisinnaasaasa misissorneqarnissaanik, ilanngullugu pilersitsinerup suut 

piumasaqaatitariumaagai, soorlu aningaasartuutissat aammalu sulisussanut tunngasut 

pillugit Naalakkersuisut peqquneqassasut inatsisartut aalajangiiffigisassaattut 

siunnersuut.  

(Inatsisartunut ilaasortaq,  Anthon Frederiksen,  Partii Naleraq). 

Tunngavilersuut: 

Ukiorpassuanngulersuni naalakkersuinikkut eqqartorneqartuarpoq ilisimaneqarlunilu kalaallit 

nunatsinniit napparsimasut danmark-imut katsorsartikkiartut, napparsimmavimmi 

suliaritittussanngoraangata,  ilaquttaasumut/nut  qaninnerpaamut/nut  ajornartorsiutinik 

imaannaanngitsunik assigiinngitsunik nalaataqarfiusartoq.  

Tassami napparsimasumut pingaaruteqartorujussuuvoq nappaammik katsorsarneqarnermini 

erloqissutimi saniatigut allanik erloqissuteqarani toqqissisimasumik qanigisaminik 

ilaqarnissaa. 

Ajoraluartumimmi tusartuarparput, napparsimasut danmark-imut katsorsartikkiartortut ilaasa 

ilaquttaminnik qanigisanik ilaqartinneqartarnerat ilaatigut napparsimasumut ilaqutaasunullu 

naammaginanngitsumik toqqissisimananngitsorujussuarmillu nalaataqartartut, tassa 

napparsimasoq napparsimasut angerlarsimaffiat qimallugu napparsimmavimmi 

suliaritittussanngoraangat, ilaqutaasoq napparsimasut 

angerlarsimaffianniiginnarsinnaajunnaartarmat, taamaattumillu allamut ilaatigut 

nalulluinnakkaminut nuuttariaqalertarluni. 

Pissutsit taamaattut napparsimasumut ilaqutaasumullu toqqissisimananngilluinnartut 

isumaqarpugut iluarsisariaqartut. Aamma pissutsit taammaattut katsorsartittumut 

iluaqutaanngilluinnarmata. 

Taamaammat siunnersuutigaarput Naalakkersuisut peqquneqassasut qulaani misissuisitsineq 

taaneqartoq ingerlatissagaat, tunngavissaqarluartumik oqallinnissaq pillugu aammalu 

neriunartumik napparsimasut ilaqutaannut danmarkimi toqqissisimanartumik 

unnuiffiusinnaasumik pilersitsisoqarnissaa aalajangiiffigineqarsinnaaleqqullugu.  

 

Pisortatigut aningaasatigut allaffissornikkullu kingunissai:  

Misissuititsinermut pisortatigut aningaasartuutissat nalilerneqarput 125-250.000 kr. 

missiliussagai, tassa sulisorineqartussap ¼ -miit ½-imut ukiumut nalinga. Naalakkersuisut 

allamik isumaqassagaluarpata tamanna naalakkersuisunit suliap siullermeerneqarnerani 

akissummi nassuiaateqarfigineqassasoq piumasarissavarput.  

Namminersortunut aningaasatigut allaffissornikkullu kingunissai: 

Soqanngilaq.  

Innuttaasunut aningaasatigut allaffissornikkullu kingunissai:  

Soqanngilaq. 


